
Ukanikorongi u Kagita ̱ u
Yahaya

Ukukpa̱ u kadyanshi
Yahaya korongu ta̱ ikanikorongi i kenu i kenu i

tatsu ubana a asu ama kau‑kau. U na vi; wata, u
kagita̱, u isa̱ ta̱ aza a uyan ka ̱neshi vimmukunne.
Cinda Yahaya kasuki ka kpam makoshi ma Atoni
a aꞌayin a nala yi, nala wenike ta̱ an ukanikorongi
vi u Atoni u ɗa gba̱.
A ukanikorongi u na vi, Yahaya yan ta̱ kadyan-

shi ka tyoku ɗa uzawa rongo evu nKashila̱. U yan
ta̱ ka tyoku ɗa uza wa rongo evu n Kashila ̱ ki icun
ku re. Ure u kagita ̱ u ɗa uza u rongo a katyashi ka
Kashila̱. Ure u ire kpamu ɗa uza u rongo a uciga u
Kashila̱.
Tagara̱da u na u yan ta̱ kadyanshi ka urongo

a katyashi ka Kashila̱ u ɗa uza u rongo tyoku ɗa
Kashila̱ ka ciga. Adama a nala ili iꞌa ̱ kpam la iꞌya
ya rongo usokongi a asu u ama n Kashila̱ kpam
wa. Tagara̱da vi u yan ta̱ kpam kadyanshi ka uza
u rongo auciga uKashila ̱u ɗa uza u cigi atokupini
na a likimba. Amakorishi, u ciɓuga tsu ta̱ an tsa ̱ri
n utsa̱ra̱ u kaci u pige tsa̱ baci kaɓolo n Kawauwi.

Ili iꞌya iꞌa̱ri a tagara̱da u na vi
Udani u ɗa wa na ̱ka ̱ uma (1:1-4)
Kashila ̱ ka katyashi, Yesu kpam aya iryoci i
tsunu (1:5–2:6)

Kazuwamgbani ka savu (2:7-17)
Atokulalu a Kawauwi na ̱ mmuku n Kashila̱
(2:18–3:10)

Uciga u Kashila ̱ n uciga u tsunu (3:11–4:21)
Utsa ̱ra̱ u kaci n likimba (5:1-21)

Akani a uma
1Uza ɗa tun caupawa̱ri pini a kagita̱ ki, aya uza

ɗa tsu pana̱kai kpam tsu wenei. Tsu wene yi ta̱ n
aꞌeshi a tsunu, tsu sawa yi kpam n akere a tsunu.
AyaYesuKirisiti KawauwiUdaniuuma. 2Uza ɗau
tsu na ̱ka̱ uma, u tuwa̱ ta̱ ara tsunu! Tsuwene yi ta̱,
kpam tsa tonuko ɗa ̱ ili iꞌya tsu wenei vi. Gogo‑na
ukuna u uma u ɗa bawu wa kotso u na u ɗa wa̱ri
n Tata vi kpam u tuwa ̱ tsu vi, u ɗa tsa tonuko ɗa ̱.
3 Iꞌya tsu wenei kpam tsu panai iꞌya tsa tonuko ɗa ̱,
tsa ̱ra̱ eɗa̱ dem i tsa ̱ra̱ urongoukaɓolon a ̱tsuunala
vi. Kaɓolo ka tsa ̱ri nu ɗanTatanMakumaneYesu
Kawauwi. 4 Koronku ɗa tsa koronku ɗa̱ ili i na yi
tsa ̱ra̱ i shaɗangu nmaza̱nga ̱ kaɓolo n a ̱tsu.

Kashila ̱ katyashi ka
5Udaniuɗa tsupanai araYesuKawauwiuɗana,

kpam u ɗa tsa tonusuko ɗa̱: Kashila̱ ka katyashi,
kpamwa̱rinkarimbiwa, kokenu. 6Tsudabaci tsa̱
n umakaɓolo n eyi, kpam tsu lyai kelimenurongo
n uma u tsunu a asuvu a karimbi, aza a kaɓan a
ɗa tsa ̱ri, tsa tono ukuna u mayun wa. 7 Shegai tsa
rongo baci a asuvu a katyashi tyoku ɗa Kashila̱ ka
rongo a katyashi, tsa rongo ta̱ la vi kaɓolo n atoku.
Kpam mpasa n Maku ma ne Yesu n wulukpe ta ̱
unyushi u cingi u tsunu.

8 Tsu da baci tsa ̱ n unyushi u cingi wa, kaci ka
tsunu ka tsa yinsa̱, kpam ukuna u mayun wa̱ri a
asuvu a tsunu wa. 9 Shegai tsu dana baci unyushi
u cingi u tsunu, wa cimbusuka ̱ tsu ta̱. Kpaci
Kashila̱ ka tsu shaɗangu ta̱ kazuwamgbani ka ne,

wa yan ta̱ ili iꞌya iꞌa̱ri mai. Wa wulukpe tsu ta̱ a
asuvu a ukuna u cingi u ɗa tsu yain. 10Tsu da baci
tsuyanunyushiu cingiwa, Kashila̱ ka tsa isa̱ uzau
kaɓan. Kpam tsa wenike kadyanshi ka ne a asuvu
a atakasuvu a tsunuwa.

2
Yesu ɗa kaɓa̱ngi ka tsunu

1 Mmuku n va ̱ aza ɗa ma ciga, koronku ɗa ma
koronku ɗa ̱ ili i na yi tsa̱ra̱ i yain unyushi u cingi
wa. Shegai i nusa baci, kain dem Yesu Kawauwi
uza ɗa wa̱ri uza u maci, wa folo ta̱ Tata a una̱ u
tsunu. 2Aya uɗara̱kpa u unyushi u cingi u tsunu.
Unyushi u tsunu u ɗa gba̱m u bidyai koshi wa,
shegai hal n unyushi u ama a likimba gba̱.

3Nala tsa reve an gogo‑na tsu revei Kashila̱, tsa
tono baci udani u ne mai. 4 Uza ɗa baci dem u
danai, “N reve ta̱ Kashila ̱,” shegai bawu wa tono
ili iꞌya u danai, vuma nala uza u kaɓan ɗa. Kpam
wa̱ n ukuna umayun a asuvu a newa. 5Shegai tsa
yan baci ili iꞌya Kashila ̱ ka danai, kpam uciga u ne
wa̱ri ara tsunu tyoku ɗa u gain uwoko, tsa reve ta ̱
an tsa ̱ri ama a nemayun. 6Tsu da baci a ̱tsu ama a
ne a ɗa, tsu rongo tyoku ɗa Yesu rongoi.

Kashila ̱ ka da tsu cigi atoku a tsunu
7 Aje a va ̱ aza ɗa ma ciga, koronku ɗa ma ko-

ronku ɗa̱ adama a ɗa ma na ̱ka̱ ɗa ̱ mele ma savu
wa. Ma gai a na̱ka ̱ ɗa ̱ caupa vi ma, kpam i reve ta ̱
n udani vi. 8 Shegai u savu u ɗa dem. Kawauwi ka
wenike ta̱ an mele mi mayun ɗa, eɗa ̱ kpam dem i
wenike ta̱ an mayun ɗa. Kpaci karimbi ki ka ̱ ta̱ a
ucimba̱, katyashi ki kpam ka ̱ri a uwakana.

9 Uza u dana baci, “A katyashi ka ma rongo,”
shegaiwakovoutokuune, vumanalavi akarimbi
ka wa rongo. 10 Uza ɗa baci wa ciga atoku a ne,
a katyashi ka wa rongo kpam wa tuko uta̱ɗa ̱tsa ̱sa̱
wa. 11 Tsa kovo baci atoku a tsunu, a karimbi ka
tsa rongokpam tsawala pini. Tsu reve kpamaasu
u ɗa tsabanawa, kpaci tsaweneurenkarimbiwa.
12Koronku ɗama koronku ɗa ̱, mmuku n va ̱,

kpaci Kashila ̱ ka cimbusuka̱ ɗa ̱ ɗe unyushi u
cingi u ɗe adama a ili iꞌya Yesu yain.

13Koronku ɗama koronku ɗa ̱, isheku,
kpaci i reve ta̱ uza ɗa wa̱ri pini tun a kagita̱.

Koronku ɗama koronku ɗa ̱, alobo na ̱ nkere,
kpaci i lya ta̱ kaci ka uza u cingi vi.

Koronku ɗama koronku ɗa ̱, mmuku,
kpaci i reve ta̱ Tata.

14Koronku ɗama koronku ɗa ̱, isheku,
kpaci i reve ta̱ uza ɗa wa̱ri pini tun a kagita̱.

Koronku ɗama koronku ɗa ̱, alobo na ̱ nkere,
kpaci iꞌa ̱ ta̱ n ucira.

Udani u Kashila̱ wa̱ ta̱ ara ɗe,
kpam i lya ɗe kaci ka uza u cingi vi.
15 Kotsu i cigi likimba ko kpam ili iꞌya iꞌa̱ri pini

a asuvu a ne wa. Ya ciga baci likimba, uciga u
Tata wa̱ la vi ara ɗe wa. 16Tsa rongo baci tyoku ɗa
likimba wa ciga, kain dem tsa rongo ta̱ uciga tsu
yain ili iꞌya iꞌa ̱ri unyushi. Tsu cigi tsu tsa̱ra̱ ili iꞌya
baci dem tsu wenei, tsu yain dem ara̱ɗi a ili iꞌya
baci dem tsa yan kpam tsa ̱ri n iꞌya. Ko an u wokoi
ili i nala yi unyushi u ɗa. Gba̱ ili i nala yi i Tata iꞌya
wa, shegai i likimba iꞌya. 17 Likimba n gba̱ ili iꞌya
iꞌa ̱ri pini ya wura ta̱, shegai uza ɗa baci wa yan ili
iꞌya Kashila ̱ ka ciga, wa yan ta̱ n uma hal ubana.

Utokulalu u Kirisiti Kawauwi
18Mmuku n va ̱ aza ɗa ma ciga, aꞌayin a makor-

ishi a ɗa. I pana ta̱ a da utokulalu u Kawauwi wa̱
ta̱ a utuwa ̱, gogo‑na kpam atokulalu a Kawauwi
a ɗa pini na ushani. Nala tsu yain tsu revei an
aꞌayin amakorishi ɗa na vi. 19Ama a na yi a a̱sa ̱ka̱
ɗe kuwa ku Atoni ku tsunu, kpaci aꞌa ̱ri a asuvu a
tsunumayunwa. Adabacimayunɗaaꞌa ̱ri aasuvu
a tsunu, aꞌa ̱ri a ka shamgba ta̱ n a̱tsu. An a a̱sa ̱ka̱
tsu vi, u wenike ta̱ an aꞌa̱ri a asuvu a tsunuwa.

20 Iꞌa ̱ ta̱ n kune ka Uza u Uwulukpi u na ̱ka ̱ ɗa ̱,
adama a nala gba̱ ɗe i reve ta̱ ukuna u mayun.
21U ka̱na ̱ mu she n koronku ɗa ̱ a kaci ka ukuna u
mayun vi wa, kpaci i reve ta̱ n u ɗa. I reve ta̱ kpam
an aza a kaɓan aꞌa ̱ri a asuvu a aza a mayun wa.
22 Ya uza u kaɓan? Uza ɗa baci dem u nanai Yesu
Kawauwi, uzaukaɓanɗa. Uzaɗabacidemudanai
nala, utokulalu u Kawauwi ɗa, kpam u ꞌyuwan ta ̱
TatanMakumidem. 23Uza ɗabaci demu ꞌyuwain
Makumi, vuma u nala vi u ꞌyuwan ta̱ dem Tata vi.
Shegai tsu da baci tsu wushuku n Maku mi, tsa ̱ ta ̱
dem n Tata vi.

24 Kotsu i ma̱tsa ̱ i wene i toni uwenishike u ɗa
i tsa ̱ra ̱i a kagita̱. I lya baci kelime n utono u ili
iꞌya i panai a kagita̱, ya rongo ta̱ kaɓolo n Maku
mi kpam n Tata vi. 25 Ili iꞌya kpam Kawauwi ka
zuwamgbanaiwana̱ka ̱ tsu iꞌyana: umau ɗabawu
wa kotso.

26 Koronku ɗa ma koronku ɗa ̱ tsa ̱ra̱ n rono ɗa̱
atsuvu a kaci ka ama a nala yi, aza ɗa a ka ciga
a yinsa̱ ɗa ̱ vi. 27 Shegai eɗa ̱, Kawauwi ka tsunku
ɗa ̱ ɗe Kulu Keri ku ne. Kulu ku ne ka̱ baci ara
ɗe, she kpam uza u wenishike ɗa̱ wa. Kpaci Kulu
ku ne ka wenishike ɗa ̱ ta̱ ko ndya wa, kpam ko

ndya baci ku wenishikei mayun ɗa, kaɓan ka wa.
Tonoi uwenishike u Kulu vi, i rongo kpama asuvu
a Kawauwi.

28Mayunmmukunva̱, lyayi kelimenuwoko ili i
te n Kawauwi, tsa ̱ra̱ u gono baci tsa pana uwonvo
wa, kpam tsa pana uwono a kapala ka ne wa. 29 I
reve ta̱ an Kawauwi ka ̱ri uza umaci, kotsu kpam i
reve uza ɗa baci demwa yansa ili iꞌya iꞌa ̱ri i maci,
makuma Kashila̱ ma.

3
A̱tsummuku n Kashila ̱ n ɗa

1Tatawa ciga tsuwawa, adama a nala a ɗa a ka
isa̱ tsu mmuku n Kashila̱. Kpam mayun ɗa tsa ̱ri
mmuku n Kashila ̱mi. Aza a likimba a reve Tata vi
wa, ɗa gai dem i zuwai bawu likimba vi u reve tsu
vi. 2Aje a va ̱ aza ɗa ma ciga, gogo‑na a̱tsu mmuku
n Kashila̱ n ɗa, kpam kotsu u wenike tsu ve ili iꞌya
tsa woko wa, Kawauwi ka gono baci. Shegai tsu
reve ta̱ Kawauwi ka gono baci, tsa woko ta̱ tyoku
u ne, kpaci tsa wene yi ta̱ tyoku ɗa wa̱ri mayun.
3Gba ̱ aza ɗa awushuki n ukuna u na vi, a ka zuwa
ta̱ kaci ka le a rongo uwulukpi tyoku ɗa Kawauwi
ka ̱ri uwulukpi.

4 Uza ɗa baci u yain unyushi u cingi, mele ma
Kashila̱ ma u pasai, kpaci uyan u unyushi u cingi
dere ɗa wa̱ri n kushulu n Kashila̱ n mele ma ne.
5 I reve ta̱ an Kawauwi ka tuwa ̱i u takpa unyushi
u cingi, kpaci wa ̱ n unyushi u cingi wa. 6 Adama
a nala, uza ɗa baci wa rongo kaɓolo n eyi, wa lya
kelime n uyansa unyushi u cingi wa. Shegai uza
ɗa baci u lyai kelime n uyansa u unyushi u cingi,
kotsu u wene yi wa kpam u reve yi wa.

7Mmukunva ̱, kotsu i a ̱sa̱ka ̱uzauyinsa̱ ɗa̱ a kaci
ka ukuna u na vi wa: ama a kawenike baci uma u
shinga, aza aumau shinga a ɗa tyoku ɗaKawauwi
ka ̱ri. 8Gba̱ uza ɗa baci wa yansa unyushi u cingi,
uza u Kala̱pa ̱nsi ɗa, kpaci Kala ̱pa̱nsi ka gita̱ ta ̱
uyansa u unyushi u cingi tun a kagita̱. Adama
a nala a ɗa Maku ma Kashila̱ ma tuwa ̱i tsa̱ra̱ u
cimbusa ̱ manyan ma Kala̱pa̱nsi. 9 Aza ɗa baci
aꞌa ̱ri mmuku n Kashila̱ a ka fuɗa a ka lya kelime
n uyansa u unyushi u cingi wa, kpaci u na ̱ka̱ le
ta̱ uma u savu. An u wokoi Kashila̱ ka Tata u
le, a ka lya kelime n uyansa u unyushi u cingi
wa. 10Adama a nala, tsa wene ta̱ ko ya maku ma
Kashila̱, n ko ya kpammakumaKala̱pa ̱nsi. Uza ɗa
baci dem bawu wa rongo n uma u shinga, maku
maKashila ̱mawa, nala demuza ɗa bawuwa ciga
utoku u ne.

Cigai atoku a ɗe
11Udani u na u te u ɗa n u ɗa iꞌa ̱ri i gita ̱i i panai

vi: tsu cigi atoku a tsunu. 12 Kotsu i woko tyoku
u Kayinu wa, uza u uza u cingi vi u ɗa, aku u
wunai vangu une. Ndya i zuwai uwuna yi? Kpaci
ili iꞌya Kayinu yain i gan wa, ili iꞌya kpam vangu
u ne u yain iꞌya i lobono ta̱. 13 Aje a va ̱, kotsu
i yain majiyan an ama a likimba a ka kovo ɗa̱
wa. 14 Uciga u atoku a tsunu, wa wenike ta̱ an
tsu pasamgbanai ukpa̱ ubana a uma. Uza ɗa baci
bawu wa wenike uciga nala, u buwa ta̱ a asuvu
a ukpa̱. 15 Uza ɗa baci dem wa kovo utoku u ne,
kawuni ka uma u vuma gbani ka. Kpam i reve ta ̱
aza ɗa a kawunusa uma u ama gbani, aꞌa ̱ n uma u
ɗa bawuwa kotso a asuvu a le wa.

16 Tyoku ɗa tsa reve uciga vi wa̱ri u ɗa na:
Kawauwi ka neke ta̱ uma u ne adama a tsunu.
Adama a nala a ̱tsu dem u ka̱na ̱ ta̱ tsu neke uma u
tsunu adama a atoku a tsunu. 17A dana uza roku
wa̱ n utsa̱ri, aku u wenei uza roku uza ɗa bawu
wa̱ri n ili kpam u ɓa ̱nga̱ yi wa. Vuma nala uciga
u Kashila̱ wa̱ a asuvu a ne wa. 18Mmuku, tsu tsu
wenike ta̱ atoku uciga mayun a asu u uɓa ̱nga ̱ le,
shegai tsuyainkadyanshi kauɓa̱nga ̱u lekoshiwa.
19Tsa ciga baci atoku, tsu reve ta̱ an tsa̱ri a asuvu a
ukuna umayun, kpam asuvu a tsunu a ka dusuku
ta̱ a asu u Kashila̱. 20 Kpam ko asuvu a tsunu a
dusuku baci wa adama a uwono, Kashila̱ ka la ta ̱
atakasuvu a tsunu kpam u reve ta̱ ko ndya wa.

21Aje a va ̱, asuvu a tsunu adusukubaci, tsa fuɗa
ta̱ tsa shamgba akapala kaKashila ̱bawuuwonvo.
22Wa na ̱ka̱ tsu ta̱ iꞌya baci dem tsu wecikei, kpaci
tsa tono yi ta̱ kpam tsa yansa ili iꞌya ya zuwa yi u
pana kayanyan. 23 Ili iꞌya Kashila ̱ ka danai iꞌya na:
TsuwushukunMakumaneYesuKawauwi, kpam
tsu cigi atoku a tsunu. Nala dem Yesu wenishike
tsu tsu yain. 24 Aza ɗa a ka pana kadyanshi ka
Kashila̱, a asuvu a ne a ɗa a ka rongo, eyi kpam a
asuvua le. Tsureve ta̱Kashila ̱ka ̱ri aasuvua tsunu
adama a Kulu Keri ku ne ka u na ̱ka ̱ tsu.

4
Awenishiki a kaɓan

1 Aje a va ̱ aza ɗa ma ciga, gba ̱ uza ɗa danai wa̱
ta̱ n Kulu Keri ku Kashila̱ ɗa yawushuku n eyi wa.
Kondo le i wene ko a asu u Kashila̱ ɗa ku wuta ̱i.
Ntsumate n kaɓan n uwa ɗe a likimba ushani.
2 Tyoku ɗa ya reve Kulu Keri ku Kashila ̱ u ɗa na:

uza ɗa baci dem u danai Kawauwi ka tuwa ̱ ta̱ a
likimba n ikyamba i vuma, vuma u nala vi a asu
u Kashila̱ ɗa u wuta ̱i. 3 Uza ɗa baci dem bawu u
wushuki n ukuna u na vi, wa̱ri n Kulu ku Kashila̱
wa. Kulu ku nala ku utokulalu u Kawauwi ka, uza
ɗa i panai wa tuwa̱ a likimba vi kpam gogo‑na u
tuwa ̱ ɗe.

4Mmuku n va ̱, eɗa ̱ aza a Kashila̱ a ɗa, kpam i lya
ta̱ kaci ka atokulalu a ne. Kulu Keri ku Kashila̱ ka̱
ta̱ a asuvu a ɗe, kpamu la ta̱ uza ɗawa̱ri a likimba
ucira. 5Atokulalu a nala yi a tsu yan ta̱ kadyanshi
ka ili i likimba, aza a likimbakpama tsu pana̱ka le
ta̱, kpaci ele aza a likimba a ɗa. 6Shegai a ̱tsu aza a
Kashila̱ a ɗa, ɗa gai i zuwai aza ɗa a revei Kashila̱
a tsu pana̱ka tsu vi. Ama a Kashila̱ a ɗa baci aꞌa ̱ri
wa, a ka pana̱ka tsu wa. Nala tsu tsu reve ko uza
wa̱ri n kulu kumayun ko ku kaɓan.

Uciga u Kashila̱ ara tsunu
7Aje a va ̱, a ̱sa ̱ka̱ tsu cigamgbanai, kpaci uciga a

asu u Kashila̱ u ɗa u wuta ̱i. Uza ɗa baci dem wa
ciga atoku, maku ma Kashila ̱ ma, kpam u reve ta ̱
Kashila̱. 8Uza ɗakpambawuwacigaatoku, u reve
Kashila̱ wa, kpaci Kashila ̱ uciga u ɗa. 9Kashila̱ ka
wenike tsu ta̱ uciga u ne an u suki Makuma tema
ne koshi a likimba tsa ̱ra̱ tsu tsa̱ra̱ uma. 10Uciga u
ukunaumayunu ɗa la vi. A̱tsa tsa cigaKashila̱wa,
shegai aya wa ciga tsu hal u suki Maku ma te ma
ne ma woko uɗara̱kpa u ɗa wa cimbusa ̱ unyushi
u cingi u tsunu. 11 Aje a va ̱, an u wokoi Kashila̱
ka ciga tsu nala, a ̱tsu dem u ka ̱na̱ ta̱ tsu cigi atoku
a tsunu. 12 Uza wa̱ la kotsu u wenei Kashila̱ wa,
shegai tsa ciga baci atoku a tsunu, Kashila̱ ka ̱ ta ̱

kaɓolo n a ̱tsu ubana. Uciga u ne kpamu shaɗangu
a asuvu a tsunu tyoku ɗa u gain u woko.

13Kashila ̱kana ̱ka̱ tsu ta̱ KuluKeri kune. Ɗa gai i
zuwai tsu revei an tsa ̱ri kaɓolokpamili i teneyi vi,
tyoku ɗaeyiwa̱ri kaɓolokpam ili i ten a̱tsu. 14Tata
suku ta̱ Maku ma ne ma woko uza ɗa wa wauwa
likimba, tsu wene yi ta̱ kpam gogo‑na a ̱tsa na tsa
tonusukoamaukunaune. 15Uza rokuudanabaci
YesuMakuma Kashila̱ ma, wa̱ ta̱ kaɓolo kpam ili i
te n Kashila̱, Kashila̱ kpam ka̱ ta̱ kaɓolo kpam ili i
te n eyi. 16Tsu reve ta̱ tyoku ɗa Kashila ̱ ka ciga tsu
cika, kpam tsu pityanangu ta̱ n eyi.

Kashila ̱ uciga u ɗa. Tsu lya baci kelime n uciga
atoku a tsunu, tsa woko ta̱ kaɓolo kpam ili i te n
Kashila̱, eyi kpamwa woko ta̱ kaɓolo kpam ili i te
n a ̱tsu. 17Tsa ciga baci atokumayun hal tsa rongo
tyoku ɗa Kawauwi ka rongoi a likimba u na, tsa
pana uwonvo kain ka afada wa. 18 Uwonvo wa̱
pini a uciga wa, uciga u mayun u tsu takpa ta̱ gba̱
uwonvo. Uza wa pana baci uwonvo, an u wokoi
wa yawunsa yavu a ka yan yi mavura ɗa. Uza
pana baci uwonvo, uciga u Kashila̱ u shaɗangu
asuvu a ne tyoku ɗa u gain wa.

19Kashila ̱ ka ka gita ̱i ka ciga tsu, ɗa gai i zuwai
tsa wenike dem uciga vi. 20Ama a ka dansa baci,
“Ma ciga ta̱ Kashila̱,” shegai aku a ka kovo atoku a
le, a woko ta̱ aza a kaɓan. Aza ɗa bawu a ka ciga
ama a le aza ɗa a ka fuɗa a kawene, a ka fuɗa dem
akacigaKashila̱wa, uza ɗagba̱mbawuakawene.
21Kashila̱ ka tonuko tsu ta̱ kadyanshi ka na ki: aza
ɗa a ka ciga Kashila̱, u ka ̱na̱ ta̱ a cigi atoku a le.

5
Ulya u kaci u tsunu n likimba

1 Gba̱ uza ɗa baci wushuki Yesu Kirisiti
Kawauwi ka, vuma u nala vi maku ma Kashila̱
ma. Kpam uza ɗa baci wa ciga Tata, wa ciga ta̱ la
vi mmuku n ne. 2 Tyoku ɗa tsa reve an tsa ciga
mmuku n Kashila̱ u ɗa na: tsu cigi Kashila̱ kpam
tsu pana udani u ne. 3 Uciga u Kashila̱ u ɗa tsu
pana udani u ne, kpam udani vi u wuyana utono
wa. 4 Maku ma Kashila̱ dem ma lya ta̱ kaci ka
likimba, kpam upityanangu u tsunu u ɗa u tsu
na ̱ka ̱ tsu ulya u kaci u nala vi. 5 Ya wa lya kaci ka
likimba? She uza ɗa u wushuki Yesu Maku ma
Kashila̱ ma.

Kadyanshi a kaci ka Yesu Kawauwi
6 Yesu Kawauwi aya u tuwa ̱i n mini ma ne na̱

mpasa ma ukpa̱ n ne. N mini ma u tuwa ̱i koshi
wa, shegai gba̱ n mini mi kaɓolo na ̱ mpasa. Kulu
ku dana ta̱ dem ukuna u na vi mayun ɗa, kpaci
Kulu ki mayun ɗa. 7 Ili i tatsu i na yi i wenike tsu
ta̱ ukuna u mayun a kaci ka Yesu, 8 iꞌya: Kulu, n
mini, na ̱ mpasa, kpam kadyanshi ka te ka a yain.
9 Tsu tsu wushuku ta̱ n ama aꞌayin a ɗa baci a
danai ukuna wa̱ ta̱ mayun, shegai ili iꞌya Kashila̱
ka danai i tsu la ta̱ ucira, kpam u yanka tsu ta ̱
kadyanshi kamayuna kaci kaMakumane. 10Uza
ɗa baci uwushuki nMakumaKashila̱, u reve ta̱ la
vi ili iꞌya Kashila̱ ka danai a kaci ka Maku ma ne
mayun ɗa. Shegai uza ɗa baci bawu u wushuki n
ili iꞌya Kashila̱ ka danai mayun ɗa, u woko ɗe dere
n uꞌisa̱ Kashila̱ uza u kaɓan. 11 Ili iꞌya Kashila̱ ka
tonuko tsu iꞌya na: Kashila̱ ka na ̱ka̱ tsu ta̱ uma u

ɗa bawuwa ̱ri n utyoku,Makumanema kpamma
zuwai uma vi u yain. 12Uza ɗa baci wa̱ri n Maku
mi, wa̱ ta̱ n uma. Uza ɗa baci bawu wa ̱ri n Maku
ma Kashila̱, wa̱ n umawa.

Uma u ɗa bawuwa̱ri n utyoku
13 Eɗa ̱ aza ɗa i wushuki n Maku ma Kashila ̱ eɗa

ma koronku, tsa̱ra̱ i reve an iꞌa ̱ri n uma u ɗa bawu
wa̱ri n utyoku. 14 Tsa fuɗa ta̱ tsa tuwa ̱ a asu u
Kashila̱ bawuuwonvo, an tsu revei tsu folo yi baci
ili iꞌya u wushuki n iꞌya, wa pana̱ka tsu ta̱. 15U tsu
pana̱ka tsu ta̱ aꞌayin a ɗa baci dem tsu folo yi, tsu
reve ta̱ kpam u tsu na ̱ka̱ tsu ta̱ ili iꞌya baci dem tsu
folo yi.

16Vuwenebaci katoni kakayanunyushi u cingi
u ɗa bawu wa zuwa ukpa̱, vu yanka yi kavasu
tsa ̱ra̱ Kashila̱ ka na ̱ka ̱ yi uma. Aza ɗa bawu un-
yushi u cingi u le wa zuwa ukpa ̱, alyama dansa ̱ka
pini na vi. Unyushi u cingi u ɗa pini u ɗa wa zuwa
ukpa ̱, shegai ma zuwa ɗa̱ i yain kavasu ubana a
asu u Kashila ̱ a kaci ka ama ɗa a ka yansa unyushi
u nala vi wa.* 17Aꞌayin a ɗa baci dem i yain ukuna
u cingi, unyushi u ɗa. Shegai gba̱ unyushi u cingi
u ɗa u tsu zuwa ukpa̱ wa.

18Tsu reve ta̱ aza ɗa aꞌa ̱rimmukunKashila̱ a tsu
lya kelime n uyansa u unyushi u cingi wa. Maku
ma Kashila ̱ ma tsu kirana ta̱ n ele, adama a nala
uza u cingi vi u tsu sawa le wa.

19Tsu reve ta̱ an tsa ̱ri ama a Kashila ̱, shegai uza
u cingi vi aya wa lya tsugono tsu likimba gba̱.

* 5:16 Unyushi u ɗa u tsu zuwa ukpa ̱ wa woko ta̱ ukpa̱ɗa̱ u
uwushukuanYesuKawauwika, kpamnukpa ̱ɗa ̱uuciga atoku. She
uza u unyushi vi u kpatala, aku u tsa̱ra ̱ ucimbusuka ̱ u unyushi vi.

20 Tsu reve ta̱ an Yesu Kawauwi Maku ma
Kashila̱ u tuwa ̱i kpam u wenike tsu Kashila̱ ka
mayun. Tsa̱ ta̱ kaɓolo n Kashila̱ mayun an tsa ̱ri
kaɓolo nMakuma ne Yesu Kawauwi. Aya Kashila̱
ka mayun uza ɗa u tsu na̱ka ̱ uma bawu utyoku.

21Mmuku n va ̱, banai dan n ameli.

